
TURIZM KORXONALARINING INNOVATSION 

RIVOJLANISH STRATEGIYASINI SHAKLLANTIRISH 

VA BIZNES JARAYONLARINI TAKOMILLASHTIRISH 

MODELI 
Abdurahmanova Zuleyha Olimjanovna 

 

МОДЕЛЬ ФОРМИРОВАНИЯ ИННОВАЦИОННОЙ 

СТРАТЕГИИ РАЗВИТИЯ ТУРИСТИЧЕСКИХ 

ПРЕДПРИЯТИЙ И УЛУЧШЕНИЯ БИЗНЕС-

ПРОЦЕССОВ 
Абдурахманова Зулейха Олимжановна 

 

MODEL FORMIROVANIYA INNOVATSIONNOY 

STRATEGII RAZVITIYA TURISTICHESKIKH 

PREDPRIYATIY I ULUCHSHENIYA BIZNES-

PROTSESSOV 
Abdurahmanova Zuleyha Olimzhanovna 

 
Annotatsiya. Mazkur maqolada turizm korxonalarining innovatsion rivojlanish strategiyasini shakllantirish 

hamda biznes jarayonlarini zamonaviy talablar asosida takomillashtirishning nazariy va amaliy jihatlari tadqiq etilgan. 

Tadqiqotda turizm korxonalarining raqobatbardoshligini oshirish, xizmatlar sifatini yaxshilash, mijozlar ehtiyojlariga 

tezkor moslashish va resurslardan samarali foydalanishni ta’minlashda innovatsion yondashuvlarning o‘rni asoslab 

berilgan. Innovatsion strategiyani shakllantirish jarayonida korxonaning ichki salohiyati, tashqi bozor muhiti, 

texnologik imkoniyatlari, iste’molchilar xulq-atvoridagi o‘zgarishlar hamda raqobat omillarini kompleks baholash 

zarurligi yoritilgan. Shuningdek, biznes jarayonlarini raqamlashtirish, avtomatlashtirish, xizmat ko‘rsatish 

jarayonlarini optimallashtirish va boshqaruv qarorlarini ma’lumotlarga asoslangan holda qabul qilishning iqtisodiy 

samaradorlikka ta’siri tahlil qilingan. Tadqiqot natijasida turizm korxonalarining innovatsion rivojlanish strategiyasi 

va biznes jarayonlarini o‘zaro integratsiyalashgan holda boshqarishga asoslangan takomillashtirilgan model taklif 

etilgan.  

Kalit so‘zlar: turizm korxonalari, innovatsion rivojlanish, innovatsion strategiya, biznes jarayonlari, biznes 

jarayonlarini takomillashtirish, raqamlashtirish, xizmatlar sifati, raqobatbardoshlik, innovatsion model, iqtisodiy 

samaradorlik. 

Аннотация. В данной статье рассматриваются теоретические и практические аспекты формирования 

инновационной стратегии развития туристических предприятий и совершенствования бизнес-процессов на 

основе современных требований. Исследование обосновывает роль инновационных подходов в повышении 

конкурентоспособности туристических предприятий, улучшении качества услуг, быстрой адаптации к 

потребностям клиентов и обеспечении эффективного использования ресурсов. В процессе формирования 

инновационной стратегии подчеркивается необходимость комплексной оценки внутреннего потенциала 

предприятия, внешней рыночной среды, технологических возможностей, изменений в поведении 

потребителей и конкурентных факторов. Также анализируется влияние цифровизации, автоматизации бизнес-

процессов, оптимизации сервисных процессов и управления управленческими решениями на основе данных 

на экономическую эффективность. В результате исследования предложена усовершенствованная модель 

инновационной стратегии развития туристических предприятий и бизнес-процессов на основе 

интегрированного управления. Эта модель охватывает этапы постановки стратегических целей, отбора 

инновационных проектов, координации ресурсов, оценки эффективности процессов и мониторинга 

результатов. Такой подход создает организационно-экономическую основу для повышения инновационной 

активности в туристических предприятиях, оптимизации операционных затрат и долгосрочного устойчивого 

развития. 

https://globalsciencehub.uz/index.php/IE/uz

Ключевые слова: предприятия туризма, инновационное развитие, инновационная стратегия, бизнес-

процессы, совершенствование бизнес-процессов, цифровизация, качество обслуживания, 

конкурентоспособность, инновационная модель, экономическая эффективность. 

Abstract. This article examines the theoretical and practical aspects of formulating innovation-driven 

development strategies for tourism enterprises and improving business processes in line with modern requirements. 

The study substantiates the role of innovative approaches in enhancing the competitiveness of tourism enterprises, 

improving service quality, rapidly adapting to customer needs, and ensuring the efficient use of resources. It highlights 

the necessity of comprehensively assessing an enterprise's internal potential, the external market environment, 

technological capabilities, shifts in consumer behavior, and competitive factors during the formulation of an 

innovation strategy. Furthermore, the study analyzes the impact of digitizing and automating business processes, 

optimizing service delivery, and making data-driven management decisions on economic efficiency. Based on the 

research findings, an improved model is proposed for managing tourism enterprises that integrates innovation 

development strategies with business processes. This model encompasses stages such as setting strategic goals, 

selecting innovation projects, coordinating resources, evaluating process efficiency, and monitoring results. This 

approach creates an organizational-economic foundation for enhancing innovation activity, optimizing operating 

costs, and ensuring long-term sustainable development within tourism enterprises. 

Keywords: tourism enterprises, innovation development, innovation strategy, business processes, business 

process improvement, digitalization, service quality, competitiveness, innovation model, economic efficiency. 

 

KIRISH 

Bugungi kunda turizm xizmatlari bozorida 

raqobatning kuchayishi, turistlarning individual 

ehtiyojlari va xizmat ko‘rsatish sifatiga bo‘lgan 

talablarning ortishi turizm korxonalaridan biznes 

jarayonlarini innovatsiyalar asosida qayta tashkil etishni 

talab qilmoqda. Ayniqsa, raqamli platformalar, elektron 

bronlashtirish, sun’iy intellekt, ma’lumotlar tahlili va 

avtomatlashtirilgan boshqaruv vositalarining kengayishi 

korxonalarning innovatsion rivojlanish strategiyasini 

ishlab chiqish hamda uni amaliy biznes jarayonlari bilan 

integratsiyalash masalasini dolzarb yo‘nalishga 

aylantirmoqda. 

O‘zbekiston Respublikasida turizm sohasini 

iqtisodiyotning strategik yo‘nalishlaridan biri sifatida 

rivojlantirishga qaratilgan muhim huquqiy asoslar 

yaratilgan. Jumladan, O‘zbekiston Respublikasi 

Prezidentining 2023-yil 11-sentabrdagi “O‘zbekiston - 

2030” strategiyasi to‘g‘risida”gi PF-158-son Farmonida 

barqaror iqtisodiy o‘sishni ta’minlash, xizmatlar sohasini 

rivojlantirish va zamonaviy iqtisodiy mexanizmlardan 

foydalanish bo‘yicha ustuvor vazifalar belgilangan[1].  

Shuningdek, O‘zbekiston Respublikasi 

Prezidentining 2023-yil 27-iyuldagi “Turizm 

yo‘nalishidagi islohotlarni yanada jadallashtirish va 

sohada davlat boshqaruvi tizimini samarali tashkil qilish 

chora-tadbirlari to‘g‘risida”gi PQ-238-son qarori turizm 

sohasidagi tadbirkorlik subyektlarini qo‘llab-quvvatlash 

va sohani boshqarish samaradorligini oshirishga 

qaratilgan[2]. 

Bundan tashqari, 2024-yil 18-iyuldagi “Turizm 

sohasida kadrlar tayyorlash tizimini takomillashtirish 

chora-tadbirlari to‘g‘risida”gi PQ-269-son qarorida 

turizm korxonalari uchun zamonaviy bilim va amaliy 

ko‘nikmalarga ega kadrlar tayyorlash tizimini 

rivojlantirish belgilangan[3]. 2024-yil 18-iyuldagi 

“O‘zbekiston Respublikasida turizm infratuzilmasini 

yaxshilash va xorijiy turistlar oqimini yanada oshirishga 

qaratilgan qo‘shimcha chora-tadbirlar to‘g‘risida”gi PF-

102-son Farmoni esa turizm infratuzilmasini 

takomillashtirish va turistlar oqimini kengaytirish 

vazifalarini belgilaydi. Shu jihatdan turizm 

korxonalarining innovatsion rivojlanish strategiyasini 

biznes jarayonlarini takomillashtirish bilan 

uyg‘unlashtiruvchi ilmiy-amaliy modelni ishlab chiqish 

mazkur tadqiqotning dolzarbligini belgilaydi[4]. 

ADABIYOTLAR SHARHI 

Turizm korxonalarining innovatsion rivojlanishi, 

raqamli transformatsiyasi va biznes jarayonlarini 

takomillashtirish masalalari zamonaviy iqtisodiy 

tadqiqotlarda turli nazariy va amaliy yondashuvlar 

asosida o‘rganilmoqda. Shodiyev  turizm sohasining 

barqaror rivojlanish istiqbollarini prognozlash masalasini 

tadqiq etib, turizm rivojlanishiga ta’sir etuvchi iqtisodiy, 

institutsional va boshqaruv omillarining o‘zaro 

bog‘liqligiga e’tibor qaratgan. Muallif Samarqand 

viloyati misolida turizm rivojlanishining istiqbolli 

yo‘nalishlarini prognozlashga urg‘u beradi. Mazkur 

yondashuv turizm sohasining uzoq muddatli rivojlanish 

tendensiyalarini aniqlash uchun muhim bo‘lsa-da, 

korxona darajasida innovatsion strategiya va biznes 

jarayonlarini yagona model asosida uyg‘unlashtirish 

masalasini to‘liq ochib bermaydi[5]. 

Kamolova va hammualliflar ekoturizmni 

rivojlantirishda innovatsion boshqaruv usullarini tadqiq 

etib, aqlli boshqaruv tizimlari, ekologik monitoring, 

resurslardan samarali foydalanish hamda innovatsion 

jarayonlarga asoslangan boshqaruv qarorlarining 

ahamiyatini asoslaydi. Ushbu tadqiqot innovatsion 

boshqaruvning tashkiliy jihatlarini kengaytiradi[6]. Shu 

bilan birga, Kamolova (2026) turizm xizmatlari 

bozorining shakllanishi va rivojlanish xususiyatlarini 

o‘rganib, turizm bozori subyektlari, raqamlashtirish, 

innovatsion texnologiyalar va xizmatlar sifatining o‘zaro 

bog‘liqligini yoritadi[7]. Bu qarashlar turizm 

korxonalarining tashqi bozor sharoitlariga moslashish 

mexanizmlarini tushuntirish uchun metodologik asos 

bo‘lib xizmat qiladi. 

Xorijiy tadqiqotlarda turizm korxonalarining 

raqamli transformatsiyasi va yuqori sifatli rivojlanishi 

o‘rtasidagi bog‘liqlik yanada aniqroq tahlil qilinmoqda. 

Wang, Zhang va Tian  Xitoyning 2013–2023-yillardagi 

turizm kompaniyalari ma’lumotlari asosida raqamli-

intellektual transformatsiyaning turizm korxonalarining 

yuqori sifatli rivojlanishiga ijobiy ta’sir ko‘rsatishini 

aniqlagan. Tadqiqotchilar moliyaviy cheklovlarning 

kamayishi ushbu ta’sirning muhim mexanizmlaridan biri 

ekanligini ko‘rsatadi. Mazkur natija raqamlashtirishni 

faqat texnologik yangilanish emas, balki korxonaning 

moliyaviy va iqtisodiy imkoniyatlarini kengaytiruvchi 

omil sifatida baholash zarurligini ko‘rsatadi[8]. 

Abdul Latip va hammualliflar  rivojlanayotgan 

mamlakat sharoitida turizm mikrokorxonalarida raqamli 

texnologiyalarni integratsiyalash sabablarini tadqiq etib, 

bozorni kengaytirish, operatsion samaradorlikni oshirish, 

mijozlar tajribasini yaxshilash, ko‘nikmalarni 

rivojlantirish va daromadni ko‘paytirish kabi asosiy 

yo‘nalishlarni aniqlagan. Ushbu yondashuv raqamli 

texnologiyalarni joriy etishning korxona biznes 

jarayonlariga bevosita ta’sirini ko‘rsatishi bilan 

ahamiyatlidir. Ayniqsa, raqamli vositalarning mijozlar 

bilan ishlash va operatsion jarayonlarni 

optimallashtirishdagi roli maqolamiz mavzusi bilan 

bevosita bog‘lanadi[9]. 

Ndlovu, Sifolo va Tshipala  esa sun’iy intellekt va 

barqaror rivojlanishning kichik va o‘rta turizm 

korxonalaridagi o‘zaro bog‘liqligini bibliometrik tahlil 

asosida o‘rgangan. Tadqiqot natijalarida sun’iy intellekt, 

xususan generativ AI texnologiyalarining mijozlar bilan 

muloqot, kontent yaratish va innovatsion faoliyatdagi 

ahamiyati ortib borayotgani ko‘rsatilgan. Shu bilan birga, 

mualliflar mavjud tadqiqotlarning katta qismi yirik 

turizm korxonalariga yo‘naltirilgani va kichik hamda 

o‘rta korxonalarning o‘ziga xos cheklovlari yetarlicha 

hisobga olinmayotganini ta’kidlaydi[10]. 

METODOLOGIYA 

Tadqiqotda tizimli, qiyosiy va statistik tahlil 

usullaridan foydalanildi. Turizm korxonalarining 

innovatsion rivojlanishiga ta’sir etuvchi tashkiliy, 

iqtisodiy va texnologik omillar o‘rganildi. Rasmiy 

statistik ma’lumotlar asosida turizm xizmatlari eksporti, 

turistlar oqimi va xizmat ko‘rsatish hajmining dinamikasi 

tahlil qilindi. Shuningdek, xorijiy va mahalliy ilmiy 

tadqiqotlar qiyosiy o‘rganilib, innovatsion strategiya va 

biznes jarayonlarini integratsiyalash modeli 

shakllantirildi. 

TAHLIL VA NATIJALAR 

Turizm korxonalarining innovatsion rivojlanishi 

va biznes jarayonlarini takomillashtirish samaradorligini 

baholashda turizm xizmatlariga bo‘lgan talab, turistik 

korxonalar tomonidan ko‘rsatilayotgan xizmatlar hajmi 

hamda turizm xizmatlari eksportining o‘zgarish 

dinamikasini birgalikda tahlil qilish muhim hisoblanadi. 

Shu nuqtayi nazardan, O‘zbekiston Respublikasi Milliy 

statistika qo‘mitasining rasmiy ma’lumotlari asosida 

2020–2025-yillardagi asosiy ko‘rsatkichlar quyidagi 

jadvalda keltirilgan.

1-jadval 

O‘zbekistonda turizm sohasining asosiy iqtisodiy ko‘rsatkichlari dinamikasi 

 

Ko‘rsatkichlar 
Yillar 

2020 2021 2022 2023 2024 2025 

Turizm xizmatlari eksporti, mln AQSH doll. 255,8 422,1 1609,8 2143,1 3519,0 4880,3 

Turistik firma va tashkilotlar tomonidan xizmat 

ko‘rsatilganlar soni, ming kishi 
212,3 577,8 673,7 1157,1 1972,9 1981,7 

O‘zbekistonga turistik maqsadda kirib kelgan xorijiy 

fuqarolar soni, ming kishi 
1504,1 1881,3 5232,8 6626,3 7957,2 11679,6 

 

1-Jadval ma’lumotlari turizm sohasida 2020-

yildan keyingi davrda sezilarli tiklanish va o‘sish 

jarayoni yuz berganini ko‘rsatadi. Xususan, turizm 

xizmatlari eksporti 2020-yildagi 255,8 mln AQSH 

dollaridan 2025-yilda 4 880,3 mln AQSH dollariga 

yetgan. Natijada ushbu ko‘rsatkich qariyb 19 baravarga 

oshgan. Ayniqsa, 2021–2022-yillarda eksportning 422,1 

mln dollardan 1 609,8 mln dollargacha keskin ko‘tarilishi 

turizm bozoridagi faollikning tiklanganini ko‘rsatadi. 

2025-yilda esa 2024-yilga nisbatan turizm xizmatlari 

eksporti qariyb 38,7 foizga oshgan. 

Turistik firma va tashkilotlar tomonidan xizmat 

ko‘rsatilganlar sonida ham ijobiy dinamika kuzatiladi. 

Mazkur ko‘rsatkich 2020-yilda 212,3 ming kishini 

tashkil etgan bo‘lsa, 2025-yilga kelib 1 981,7 ming 

kishiga yetgan. Demak, olti yillik davrda turistik 

tashkilotlarning bevosita xizmat ko‘rsatish hajmi qariyb 

9,3 baravar oshgan. Biroq 2024-yildagi 1 972,9 ming 

kishidan 2025-yilda 1 981,7 ming kishiga o‘sish juda past 

bo‘lgan. Bu holat turizm korxonalarida mavjud mijozlar 

oqimini shunchaki ko‘paytirishdan tashqari, 

xizmatlarning individuallashuvi, raqamlashtirilishi va 

biznes jarayonlarining samaradorligini oshirish 

zarurligini ko‘rsatadi. 

Shu bilan birga, O‘zbekistonga turistik maqsadda 

kirib kelgan xorijiy fuqarolar soni 2020-yildagi 1 504,1 

ming kishidan 2025-yilda 11 679,6 ming kishiga yetgan. 

Bu davrda xorijiy turistlar oqimi qariyb 7,8 baravar 

oshgan. 2025-yilning o‘zida ushbu ko‘rsatkich 2024-

yilga nisbatan 46,8 foizga ko‘paygan[11]. 

Mazkur ko‘rsatkichlar o‘rtasidagi nisbat turizm 

korxonalari uchun muhim iqtisodiy xulosani beradi: 

turistlar oqimining jadal kengayishi korxonalar oldiga 

xizmatlarni tezkor tashkil etish, bronlashtirish va 

mijozlar bilan ishlash jarayonlarini avtomatlashtirish, 

xizmat ko‘rsatish sifatini standartlashtirish hamda 

ma’lumotlardan boshqaruv qarorlarida foydalanish 

talabini kuchaytirmoqda. Demak, turizm bozoridagi 

o‘sishning o‘zi korxonalarning innovatsion rivojlanish 

strategiyasini biznes jarayonlari bilan uzviy bog‘lashni 

taqozo etadi. 

Shuningdek, xizmatlar eksportining tarkibida 

“Safarlar (turizm)” yo‘nalishi 2025-yilda 4 880,3 mln 

AQSH dollarini tashkil etgan bo‘lib, bu xizmatlar 

eksportining muhim qismini shakllantirgan. Umumiy 

xizmatlar eksporti esa 2025-yilda 10 197,0 mln AQSH 

dollariga yetgan.  

Shundan kelib chiqib, turizm korxonalarining 

innovatsion rivojlanish strategiyasi faqat yangi 

xizmatlarni joriy etish bilan cheklanmasligi, balki 

strategik rejalashtirish → biznes jarayonlarini 

raqamlashtirish → mijozlar bilan o‘zaro aloqani 

takomillashtirish → resurslardan foydalanish 

samaradorligini oshirish → natijalarni monitoring qilish 

kabi o‘zaro bog‘langan jarayonlar majmuasi sifatida 

shakllantirilishi lozim. Aynan ushbu yondashuv 

maqolada taklif etilayotgan turizm korxonalarining 

innovatsion rivojlanish strategiyasi va biznes 

jarayonlarini takomillashtirish modelining iqtisodiy 

asosini tashkil etadi. 

MUHOKAMA 

Tadqiqot natijalari turizm korxonalarining 

innovatsion rivojlanishi bevosita biznes jarayonlarini 

qayta tashkil etish va boshqaruv mexanizmlarini 

zamonaviylashtirish bilan bog‘liqligini ko‘rsatadi. Tahlil 

qilingan davrda turizm xizmatlari eksporti hamda xorijiy 

turistlar oqimining sezilarli darajada oshishi korxonalar 

oldida xizmat ko‘rsatish jarayonlarini yanada tezkor, 

moslashuvchan va mijozga yo‘naltirilgan shaklda tashkil 

etish zaruratini kuchaytirgan. Shu nuqtayi nazardan, 

innovatsion rivojlanish strategiyasi korxonaning alohida 

funksiyalarini takomillashtirish emas, balki marketing, 

bronlashtirish, xizmat ko‘rsatish, mijozlar bilan 

munosabatlar, to‘lov va boshqaruv jarayonlarini yagona 

tizimga birlashtirishni nazarda tutishi lozim. 

Tadqiqotda taklif etilayotgan yondashuvning 

muhim jihati innovatsion strategiyani biznes 

jarayonlarining amaliy natijalari bilan bog‘lashdan 

iborat. Bunda raqamli texnologiyalardan foydalanish 

mijozlar haqidagi ma’lumotlarni tezkor tahlil qilish, 

talabni prognozlash, xizmatlarni individuallashtirish va 

operatsion xarajatlarni optimallashtirish imkonini beradi. 

Shu bilan birga, innovatsiyalarni joriy etish faqat 

texnologik yangilanish sifatida emas, balki tashkiliy 

boshqaruv, xodimlar malakasi va korporativ madaniyatni 

takomillashtirish jarayoni sifatida qaralishi kerak. 

Natijada turizm korxonalarida strategik 

maqsadlar, innovatsion loyihalar, biznes jarayonlari va 

samaradorlik ko‘rsatkichlari o‘rtasidagi uzviy 

bog‘liqlikni ta’minlash korxonaning raqobatbardoshligi 

va barqaror rivojlanishiga xizmat qiladi. 

XULOSA 

Tadqiqot natijalari turizm korxonalarining 

zamonaviy raqobat muhitida barqaror rivojlanishi 

innovatsion strategiyani ishlab chiqish bilangina emas, 

balki ushbu strategiyani korxonaning barcha biznes 

jarayonlariga tizimli ravishda integratsiyalash bilan 

belgilanadi, degan xulosaga kelish imkonini berdi. 

Statistik tahlil turizm xizmatlari eksporti va xorijiy 

turistlar oqimining sezilarli o‘sayotganini ko‘rsatib, 

korxonalar faoliyatida xizmat ko‘rsatish tezligi, sifati, 

moslashuvchanligi va boshqaruv samaradorligini 

oshirish zaruratini kuchaytirayotganini tasdiqladi. 

Tadqiqot davomida innovatsion rivojlanish 

strategiyasining asosiy tarkibiy qismlari sifatida bozor 

talabini tahlil qilish, innovatsion imkoniyatlarni aniqlash, 

raqamli texnologiyalarni tanlash, biznes jarayonlarini 

qayta loyihalashtirish, resurslarni muvofiqlashtirish va 

natijalarni monitoring qilish yo‘nalishlari belgilandi. Shu 

asosda turizm korxonalarining innovatsion rivojlanish 

strategiyasini biznes jarayonlari bilan uzviy bog‘lovchi 

takomillashtirilgan modelni shakllantirish maqsadga 

muvofiq. 

Mazkur modelning amaliy ahamiyati innovatsion 

yechimlarni mijozlar ehtiyojlari, operatsion samaradorlik 

va iqtisodiy natijalar bilan bog‘lash imkoniyatida 

namoyon bo‘ladi. Raqamlashtirish, avtomatlashtirish, 

sun’iy intellekt va ma’lumotlarga asoslangan boshqaruv 

vositalaridan foydalanish xizmatlarni 

individuallashtirish, xarajatlarni optimallashtirish va 

boshqaruv qarorlarining tezkorligini oshirishga xizmat 

qiladi. Natijada strategik boshqaruv va operatsion 

jarayonlarning integratsiyasi turizm korxonalarining 

raqobatbardoshligi hamda uzoq muddatli innovatsion 

rivojlanishi uchun tashkiliy-iqtisodiy asos yaratadi. 

